
Sumariu Ezekutivu  
 
1. Liu husi rezultadu monitorizasaun FM nia, rejista nota importante barak atu konsidera husi 
Ministériu Defeza no Siguransa (MDS) iha prosesu ezekusaun OJE tinan 2014. Hahu husi nota 
auditoria Deloitte nia ba MDS iha tinan 2012, esperiensia ezekusaun OJE 2013 husi MDS no 
kapasidade kontrolu husi Parlamentu Nasional liu-liu Komisaun B ba asuntu defeza no 
siguransa. 
 
2. Iha relatoriu auditoria Deloitte nia rekomenda ba MDS atu bele hadia nia jestaun no halo tuir 
lei aprovizionamentu no pratika diak aprovizionamentu nian. Iha ne’ebé ezekusaun OJE iha 
período sira liu ba la tuir pratika diak aprovizionamentu nian.  
 
3. Nota husi esperiensia ezekusaun OJE tinan 2013 nian tuir FM nia análiza ba kontratu sira 
iha indisius katak iha prosesu sira ne’e la’o la tuir lei aprovizionamentu haruka. Iha ne’ebé 
regula kona-bá kontratu sira ho tipu ajudikasaun direta ne’ebé FM rejista hamutuk projetu 209 
ho konkursu restritu. Iha kle’an ida FM hanoin katak importante tebes públiku hatene tanbasa 
projetu hirak ne’e tenki halo ajudikasaun direta iha ne’ebé projetu balu la iha karatér urjensia.  
 
4. Ikus liu, nota importante ida husi relatoriu ida ne’e sujere ba Parlamentu Nasional atu halo 
fiskalizasaun hahu husi planeamentu, prosesu aprovizionamentu to’o implementasaun ka 
realizasaun projetu. Atu nune’e bele garante liutan responsabilizasaun iha jestaun erariu públiku 
no kontribui diak liutan iha prosesu konsolidasaun instituisaun Estadu hodi responde ba 
dezenvolvimentu nasional. 
 
5. Rekomendasaun 

· Ba diresaun hotu-hotu iha MDS atu estabelese (iha) uluk kalendariu aprovizionamentu no 
kalendariu kompras (akizisaun) ba projetu no kontratu hotu durante tinan ida, hodi evita 
projetu emerjensia ne’ebé barak no dudu ho ajudikasaun direta. 

· Ba MDS atu hatuir (obdese) ba lei aprovizionamentu no matadalan ba pratika diak iha 
prosesu ezekusaun OJE 2014. 

· MDS garante kualidade ezekusaun OJE 2014 hodi hetan rezultadu ne’ebé objetiva no 
bele dezenvolve (solusiona) seitor defeza no siguransa. 

· Ba Parlamentu Nasional espesial Komisaun B atu intensiva iha fiskalizasaun hahu husi 
planeamentu, prosesu aprovizionamentu no rezultadu (kualidade) projetu ka servisu 
ne’ebé presta husi MDS. 

· Ba PN Komisaun B, tau matan espesial ba tipu konkursu sira ne’ebé aplika husi MDS ba 
kontratu públiku. Halo fiskalizasaun rigor iha implementasaun lei OJE 2014, no 
aplikasaun dekretu lei aprovizionamentu. 

· Rekomenda ba Inspetor Jeral Estadu, Komisaun Anti Korupsaun no Ministériu Públiku 
halo inspesaun no loke investigasaun ba prosesu aprovizionamentu MDS tinan 2013 nian 
liu-liu iha kontratu sira ajudikasaun direta.  

Introdusaun  

Orsamentu Jeral Estadu (OJE) 2014 hamutuk Billaun 1.5 dollar amerikanu, aprova ona husi 
Parlamentu Nasional iha loron 24 Janeiru  2014.1 Prezidente Republika la iha objesaun ba OJE 
2014 no promulga ona iha loron 3 Fevereiru 2014, maibe Prezidente Republika husu ba 
instituisaun Estadu tomak liu-liu poder ezekutivu (Governu) atu ezekuta OJE 2014 ho kualidade 
nune’e bele rezolve preokupasaun povu nian.2 

Fundasaun Mahein (FM) hetan oportunidade husi Parlamentu Nasional (PN) espesial Komisaun 
B (asuntu negosiu estranjeiru, defeza no siguransa) hodi tuir audensia públika. FM mos hato’o 
tiha ona opiniaun ka pareser ba Parlamentu Nasional, relasiona ho OJE FM públika relatoriu 
rua (2) hodi hato’o nia opiniaun ba OJE 2014; (1) FM hato’o nia prespetiva rasik ba OJE 2014.3 
Ida seluk, FM koloka kestaun espesífiku ba planu Governu hodi sosa kilat foun ba PNTL iha 
2014, FM preokupa kona-bá auditing no responsabilizasun kilat sira iha PNTL.4 

Tuir FM nia hanoin, úniku instrumentu polítika ne’ebé Timor-Leste iha hodi dezenvolve Estadu 
ida ne’e maka; polítika fiskal liu husi OJE. Tanba ne’e prátika no jestaun diak iha 
implementasaun OJE nu’udar dever instituisaun Estadu hotu hodi garante sustentabilidade vida 
Estadu nia. FM hanesan organizasaun sosiedade sivil ida ne’ebé tau matan ba seitor defeza no 
siguransa, hakarak kontribui nafatin iha prosesu implementasaun OJE 2014 hodi nune’e bele 
hetan rezultadu ne’ebé bele hadiak situasaun siguransa no defeza nasional. 

Liu husi rezultadu monitorizasaun FM nia, rejista ka nota importante barak atu konsidera husi 
Ministériu Defeza no Siguransa (MDS) iha prosesu ezekusaun OJE tinan 2014. Hahu husi nota 
auditoria Deloitte nia ba MDS iha tinan 2012, esperiensia ezekusaun OJE 2013 husi MDS no 
kapasidade kontrolu husi Parlamentu Nasional liu-liu Komisaun B ba asuntu defeza no 
siguransa. Relatoriu ne’e FM aprezenta nu’udar meius ida hodi kontribui ba ezekusaun OJE 
2014 husi prespetiva seluk (sosiedade sivil). 

Metodolojia  

Metodolojia ne’ebé adopta iha estudu ida ne’e maka liu husi rekolla informasaun no literatura 
bazeia dokumentu ofisial sira, relatoriu organizasaun nasional no internasional sira, públikasaun 
media no diskusaun iha ekipa Fundasaun Mahein ho naran Security Sector Discussion – SSD 
no monitorizasaun iha terenu.  

                                                 
1 RDTL, Lei Nú. 8/III/2014 Orçamento Geral Estado para 2014. 
2 Matan Ruak, T (2014). Mensajem Presidente da República ao Parlamento Nacional na promulgação 
OGE 2014. 
3 Fundasaun Mahein. (2013, Novembru, 11). Prespetiva Sosiedade Sivil Kona-bá Proposta Orsamentu 
Jeral Estadu (OJE) 2014 ba Ministériu Defeza no Siguransa. “Relatoriu ne’e Halo ona Audensia ho 
Komisaun B Parlamentu Nasional, Iha Loron 08 Novembru Mahein Nia Lian Nú. 62. 
http://www.fundasaunmahein.org/wp-content/uploads/2013/11/MNL_no_62_11112013-OJE20141.pdf  
4 Fundasaun Mahein. (2013, Dezembru). Kilat ba PNTL Aumenta iha 2014: Problematika iha Auditing no 
Responsabilizasaun. Mahein Nia Lian Nú 66. http://www.fundasaunmahein.org/2013/12/20/kilat-ba-pntl-
aumenta-iha-2014-problematiku-iha-auditing-no-responsabilizasaun/   



 5

Alokasaun OJE 2014 Ba MDS5 

Atu akompañia diak liutan ezekusaun OJE ba MDS, FM sei aprezenta total orsamentu ne’e 
aloka ona ba MDS nia instituisaun sira. Total OJE 2014 ne’ebé aloka ba MDS hamutuk tokon 
86,402.000.00 dollar amerikanu (inklui fundu infra-estrutura - FI tokon 16,955.000.00 dollar 
amerikanu). Husi total orsamentu refere aloka ba: (1) Gabinete MDS tokon 3,541,000.00 dollar 
amerikanu, (2) Sekretáriu Estadu Defeza (SED) tokon 4,532,000.00 dollar amerikanu, (3) 
FALINTIL– Forsa Defeza Timor-Leste (F-FDTL) tokon 21,551,000.00 dollar amerikanu, (4) 
Sekretáriu Estadu Siguransa (SES) tokon 10,465,000.00 dollar amerikanu, (5) Polisia Nasional 
Timor-Leste (PNTL) tokon 27,849,000.00 dollar amerikanu no (6) Instituto Defeza Nasional 
(IDN) tokon 1,509,000.00 dollar amerikanu. Detallu alokasaun tuir kategoria ida-idak hanesan 
tabela tuir mai ne’e: 

Tabela Alokasaun OJE tinan 2014 ba MDS tuir Kategori Despeza 

Instituisaun 
/orgaun  

Kategoria Despeza sira (US$ ‘000) Total 
(US$ 
‘000) Salariu no 

Vensimentu 
Bens 
no 
Serbisu 

Transferensia 
Públika 

Kapital 
Menor 

Kapital 
Dezenv. 

Gab. MDS 72 2,469 - 1,000 - 3,541 

SED 762 2,440 300 681 350 4,532 

F-FDTL 7,645 11,306 - 2,600 - 21,551 

SES 3,725 5,293 - 972 475 10,465 

PNTL 13,201 12,789 - 1,859 - 27,849 

IDN 145 1,210 - 154 - 1,509 

FI-MDS - - - - 16,955 16,955 

Total 25,550 35,506 300 7,266 17,780 86,402 

Fontes: Dokumentu Lei OJE tinan 2014. 

Husi tabela iha leten ita bele hare katak orsamentu barak liu maka aloka ba kategoria bens no 
serbisu, tuir fali ba salariu no vensimentu no tuirtan maka kapital dezenvolvimentu sura ho 
fundu infra-estrutura. Alokasaun orsamentu ba MDS tinan 2014 konsidera boot dahat husi 

                                                 
5 RDTL, Lei 8/III/2014 OGE para 2014. 

ministériu hotu. Tanba ne’e presiza tau matan lisuk ba ezekusaun orsamentu refere atu garante 
kualidade ezekusaun hodi hetan rezultadu ne’ebé diak ba vida siguransa no defeza nasional. 

Nota Husi Auditoria Delotte Ba MDS Iha 2012 

Iha 2012 Ministériu Finansa husu ba Auditoria Independente Internasional Deloitte Touche 
Tohmatsu hodi halo auditoria ba MDS. Auditoria ne’e halo análiza ba prosesu aprovizionamentu 
MDS iha periodu 1 Janeiru 2009 too 30 Juñu 2011. Tarefa ka serbisu Deloitte nia maka halo 
análiza prosesu aprovizionamentu tuir Dekretu Lei Nú. 10/2005 Rejime Jurídiku 
Aprovizionamentu no Guia Prátika Diak Aprovizionamentu nian.6 Rezultadu auditoria Deloitte 
nia hatama ona iha Jullu 2012, maibe Governu rasik la públika ka la fo asesu ba públiku. FM 
ne’ebé hetan asesu ba relatoriu auditoria Deloitte nia, hanoin importante tebes atu públiku bele 
hatene esperiensia aprovizionamentu MDS nia. Tanba ne’e iha relatoriu ne’e, FM sita amostra 
(sampel) balun husi saida deit maka Deliotte hetan iha ninian auditoria. 

Iha relatoriu auditoria Deloitte iha tranzasaun (kontratu) balun ne’ebé selu boot liu montante 
ne’ebé hakerek iha CPV (...)7, hanesan sita iha kraik ne’e; 

“Iha ami-nia amostra ami nota katak tranzasaun tuir-mai, nebe’e nia detailles iha 
rekizisaun kompra (PR) hetan aprovasaun, biar iha diferensa signifikativu USD Millaun 
6 entre CPV ho rekizisaun kompra (PR). Detailles tranzasaun idane’e-nian hanesan 
tuir-mai: 
 

 
Implikasaun hosi kestaun ne’e mak: 

1. Erru bele halo ita selu bens no servisus ho valór laloos. Erru iha leten 
diferensa materiál; no 

2. Nia sujere katak prosesu revizaun ne’ebé autoridade aprovadór halo la 
adekuadu.” 

Iha kontratu ida seluk ne’ebé Deloitte deteta katak kuantidade sasan ne’ebé atu sosa diferensa 
entre orden sosa nia no kontratu8, detallu hanesan tuir mai ne’e: 

“...tranzasaun tuir-mai, ne’ebé nia detailles iha ordem kompra (PO) ho kontratu sosa 
diferensa boot tebtebes. Detailles ba tranzasaun ida ne’e mak hanesan tuir-mai: 

                                                 
6 Deloitte, (2011, Juñu, 30) Relatoriu Auditoria ba Análiza Aprovizionamentu iha Ministeriu Defeza no 
Siguransa. 
7 Ibid, pg. 11 
8 Ibid, pg.12 

Diferensa iha dokumentasaun akizisaun hanesan tuir-mai: 

1. Kontratu ba sosa kareta 30 ho folin totál $898.000. Ida ne’e hetan folin ba 
kareta ida-idak $29.950. 

2. Ordem Akizisaun (PO) hatete kuantidade enkomenda kareta 100. Idane’e hanesan 
ho folin totál iha kontratu (reflete iha leten) maibé kuantidade seluk ida. 

Bainhira hare’e fali ba Relatóriu Simu no Inspesaun hatudu katak kareta 30 mak simu. 
Problema mak halo aprova PO ho informasaun laloos (iha ne’e sasán hira mak atu simu). 
Kria PO ho hare’e-ida atu aprova, sira rua-hotu, folin idai-dak no hira mak atu sosa. 
Failla atu identifika erru ba kuantidade hatudu katak, rua-hotu; (1) la tuir loloos 
prosesu aprovizionamentu no (2) autoridade ne’ebé aprova la halao sira nia knar ho 
padraun adekuadu”. 

Kontratu balun nia orden sosa (Purchase Order-PO) nia data kria hafoin selu tiha ona9: 

“Iha ezemplu balu PO nia data hafoin fatura-nian, hatudu katak PO kria hafoin halo 
faturasaun (selu ona fatura). PO sira nune’e mak hatudu iha kraik: 

 
PO nia prosesu mak estabelese Ministériu Defeza no Seguransa nia aseitasaun (simu) no 
autoridade hodi selu fatura ida. Hahalok ne’ebé hasees hosi idane’e bele hamosu  
pagamentu ne’ebé la-hetan aprovasaun hosi Ministériu Defeza no Seguransa hosi selu. 
Ida ne’e mak iha potensiál boot atu hamosu fraude ho erru.” 

Ironiku liutan wainhira tranzasaun ne’ebé halo ho montante orsamentu boot maibe la iha prova 
katak sasan ne’ebé sosa entrega ona ba instituisaun ne’ebé sosa10, hanesan hakerek iha 
relatoriu Deloitte nia tuir mai ne’e; 

“Durante ami-nia teste, ami la-konsege hetan prova ba entrega sasán no servisus ba 
Ministériu Defeza & Seguransa. Detailles ba hirak-ne’e hanesan tuir-mai: 
 

                                                 
9 Ibid, pg.13 
10 Ibid, pg. 13 

Ministériu tenki foo Relatóriu Inspesaun no Simu hodi hatene sasán no servisus simu 
ba akizisaun hotu-hotu. Sala atu hatoo prova ruma ba entrega sasán signifika katak  
lai iha evidénsia katak bens no servisus entrega-duni. Ida ne’e foo-fatin ba abuzu no 
mal-administrasaun ho fatura bele-liu no selu  sein iha evidénsia katak bens no 
servisus entrega-duni ona”. 

Iha mos tranzasaun sira ne’ebé ho karater internasional maibe la tuir lei aprovizionamentu,11 tuir 
mai Deloitte lista projetu sira ne’ebé ho karater internasional maibe la tuir lei aprovizionamentu; 

“Hanesan hakerek iha Dekretu Lei  10/2005 Artigu 61, hotu-hotu tenki halo-tuir 
prosesu tender públiku internasionál bainhira atu sosa bens ka servisu tékniku ho 
folin boot-liu USD$ 250.000 ka ba projetu konstrusaun ho folin boot-liu USD$ 
1.000.000 .... 
Biar nune’e, iha kazu sira tuir-mai, mesak Konkursu Públiku Internasionál la halo 
tuir prosesu ne’e: 
 

Idane’e halo kontra Dekretu Lei 10/2005 Artigu 61.” 

Relatoriu auditoria Deloitte hirak iha leten durante ne’e públiku la hetan asesu. Husi dadus 
balun deit maka FM sita iha ne’e, públiku bele fo nia observasaun rasik ba prosesu 
aprovizionamentu ne’ebé la’o iha MDS hodi ezekuta OJE. Iha relatoriu Deloitte nia mos 
kompleta ho rekomendasaun ba MDS atu bele hadia nia jestaun no halo tuir lei 
aprovizionamentu no pratika diak aprovizionamentu nian, maibe to’o iha ne’ebé ona esforsu 
hodi hadia sistema aprovizionamentu iha MDS?, ka atetude la tuir (desobedensia) ba lei no 

                                                 
11 Ibid, pg. 23.  

regra kontinua buras iha birokrasia MDS? Públiku bele fo nia resposta tuir buat ne’ebé maka 
la’o dadaun iha ita nia rain. 

Nota Esperensia MDS Iha Ezekusaun OJE 2013 

Iha tinan 2013 alokasaun OJE ba MDS hamutuk tokon 68,199,000.00 dollar amerikanu (Fundu 
Konsolidadu Timor-Leste), husi total ne’e fahe ba kategoria; salariu no vensimentu hamutuk 
tokon 25,870,000.00 dollar amerikanu, sasan no serbisu (bens e serviço) hamutuk tokon 
34,847,000.00 dollar amerikanu, kapital menor tokon 6,358,000.00, kapital dezenvolvimentu 
rihun 825,000.00 dollar amerikanu no rihun 200,000.00 dollar amerikanu ba transferensia 
públika.12 Rezultadu ezekusaun ba orsamentu hirak ne’e hanesan tuir mai ne’e. 

1. Rezultadu Ezekusaun OJE 2013 Iha MDS 

FM halo análiza ba ezekusaun OJE 2013 husi MDS hatudu katak: to’o iha loron 30 Dezembru 
2013, MDS hatudu nia kapasidade ezekusaun OJE hare husi persentajem ne’ebé atinji boot 
tebes. Preokupasaun FM no públiku nia; rezultadu saida deit maka atinji ona husi ezekusaun 
OJE 2013? Tuir mai rezultadu ezekusaun OJE 2013 iha kategoria tolu: Bens no Serbisu inklui 
Fundu Dezenvolvimentu Kapital Umanu (BS), Kapital Menor (KM) no Kapital Dezenvolvimentu 
inklui Fundu Infra-estrutura (KD)13. La inklui kategoria Salariu no Vensimentu ho Transferensia 
Públika tanba kategoria orsamentu rua ne’e bele uja hotu iha tinan ida nia laran no mos 
hanesan kategoria ida ne’ebé fasil atu ezekuta. 

Tabela Ezekusaun OJE tinan 2013 iha MDS 

Orgaun/ 

Instituisaun 

Alokasaun 
US$’000/Kategoria 

Ezekusaun 
US$’000/Kategoria 

Presentajen 
Ezekusaun (%) 

BS KM KD BS KM KD BS KM KD 

Gabinete MDS 
 
2,236 1,158 - 2,108 1,142 - 94.3 98.6 - 

SED 
 
1,983 

 
107 165 1,970 106 165 99.4 98.8 100 

F-FDTL 
 
14,846 

 
3,304 61 14,713 3,304 61 99.1 100.0 100 

SES 
 
3,856 

 
696 660 3,836 688 654 99.5 98.9 99 

PNTL 
 
11,630 

 
1,349 78 10,715 1,336 78 92.1 99.0 100 

Fontes: Portal Tranparency, MoF 2014. 

                                                 
12 RDTL, (2013, Janeiru) Livru Nú. 4A Orsamentu Jeral Estadu 2013, pg. 133. 
13 MoF, (2013, Dezembru, 31) Portal Transparency Timor-Leste. 

Husi tabela iha leten hatudu ezekusaun OJE 2013 husi MDS atinji persentajem ne’ebé boot, 
maibe realidade kondisaun PNTL nian kontinua nafatin halerik husi unidade polisial sira (liu-liu 
Unidade Patrullamentu Fronteira, Unidade Espesial Polisia, Polisia Komunitaria, Polisia Distrital 
sira, nst).  

FM nota katak, ezekusaun OJE 2013 la mai ho kalendariu aprovizionamentu (ezekusaun) 
ne’ebé diak hodi nune’e prejudika kualidade ezekusaun. Iha trimestre dahuluk to’o daruak 
persentajem ezekusaun menus husi 35%, derepenti deit iha trimestre datoluk no dahat 
persentajem ezekusaun haksoit deit hodi atinji 80% - 90%.14 Esperiensia ida hanesan ne’e FM 
sujere atu la bele repete fali iha ezekusaun OJE 2014 hodi nune’e bele garante kualidade 
ezekusaun no mos rezultadu ne’ebé hetan husi gastu públiku ne’ebé realiza tiha ona. 

2. Ezekusaun OJE 2013 Iha MDS Dudu Ho Ajudikasaun Direta 

Hanesan ita diskute ona iha leten katak derepente deit iha trimestre datoluk no dahat nia laran 
ezekusaun haksoit maka’as tebes. FM nota katak afinal, ezekusaun OJE iha 2013 dudu deit ho 
ajudikasaun direta ba projetu ka kompras ne’ebé MDS halo ka realiza iha 2013.  

Tuir Dekretu Lei Nú 10/2005 Rejime Jurídika Aprovizionamentu, artigu 920 nú. 1., utiliza 
ajudikasaun direta iha prosesu aprovizionamentu tanba kondisaun sira hanesan: kazu urjensia, 
la iha fornesedor (merkadu) alternativa ba sasan ka serbisu, nst.15 Maibe realidade projetu sira 
ne’ebé FM lista tuir portal aprovizionamentu Ministériu Finansa nian16 maioria maka  la tuir 
kondisaun sira iha lei hateten. 

 

 

 

 

 

 

 

 

 

 

                                                 
14 RDTL, (Novembru, 2013) Relatorio Execução OGE 2013 Treceiro Trimetre. 
15 RDTL, (2008, Jullu, 23) Dekretu Lei nú. 10/2005 Rejime Jurídiku Aprovizionamentu. 
16 MoF, (31 Dezembru, 2013) Portal aprovizionamentu. 

Lista Projetu Ajudikasaun Direta Tuir Portal Aprovizionamentu to’o 31 Dezembru 2013 

Fontes: Portal Aprovizionamentu MoF, 2013 

Lista iha leten ne’e FM rejista deit projetu ajudikasaun direta ne’ebé tama iha konkursu restritu 
(Restrict). Tuir artigu 41 Rejime Jurídiku Aprovizionamentu, konkursu restritu katak bolu deit 
fornesedor sira ne’ebé rejista tiha ona ho kualifikasaun no karateristika kuiñesidu husi serbisu 
públiku nian aprezenta proposta.17 Ba konkursu ajuste diretu sira ne’ebé liu husi prosesu 
selesaun ka kuotasaun ida ne’e la inklui iha lista iha leten. 

Tuir Dekretu Lei Nú. 10/2005 Rejime Jurídiku Aprovizionamentu artigu 37 hateten iha tipu 
prosidementu aprovizionamentu ne’ebé admiti tuir lei maka: (a) Konkursu públiku (valor 
hanesan ka liu rihun 100,000.00 dollar amerikanu obrigatoriedade tuir prosedimentu ne’e), (b) 
Konkursu Limitadu liu husi pre-kualifikasaun, (c) Konkursu restritu; konvida ka bolu deit 
fornesedor hodi aprezenta proposta, (d) Konkursu negosial ba proposta ho etapa rua, (e) 
solisita/husu kuotasaun, (f) Ajuste diretu, (g) konkursu ho prosedimentu simplifikadu.18  

Tuir Lei nú. 9/2011 loron 17 Agostu, artigu 3, númeru 1, alinea c), hateten klaru katak kontratu 
sira ne’ebé liu montante rihun 500,000.00 dolar amerikanu tenki hetan vistu previa 
(fiskalizasaun previa) husi Kamara Kontas Tribunal Superior Administrativu, Fiskal no Kontas.19 
Maibe realidade katak kontratu balun ne’ebé liu montante refere MDS tenta desvia husi 
fiskalizasaun previa hodi fahe tiha ba kontratu rua maibe fornesedor ida deit. Ezemplu kontratu 
lista númeru 22 ho 66, hare momos katak atividade hanesan númeru kontratu diferente 
kompañia maka hanesan orsamentu diferente. Tanba sa hanesan ne’e? FM la konsege 
intende. 

Ironiku liu maka, iha kontratu balun data atribuisaun projetu antes depois data públikasaun 
projetu (atribui tiha ona projetu maka foin públika projetu refere). Ezemplu; projetu lista númeru 
75. 

Hare husi lista iha leten, maioria konkursu ajudikasaun direta (restritu) halo iha terseira no 
kuarta trimestre no barak liu mos halo iha fulan Novembru no Dezembru 2013. FM nota katak 
MDS la konsege estabelese kalendariu kompras no aprovizionamentu iha tinan fiskal ida. 
Tanba ne’e to’o fin tinan fiskal, MDS tenta atu ‘gasta’ lalais orsamentu Estadu liu husi 
ajudikasaun direta. Kestaun maka se ezekusaun orsamentu Estadu ho kondisaun (kualidade) 
ida hanesan ne’e, oinsa ita atu dezenvolve seitor siguransa no defeza?  

FM mos durante ne’e halo akompañiamentu ba portal aprovizionamentu Ministériu Finansa nia 
iha fulan Setembru no Outubru nia laran portal refere la funsiona, signifika konkursu sira ne’ebé 
halo iha periudu refere nia transparensia iha duvida boot?. 

Iha 2013 ezekusaun OJE ba MDS dudu ho ajudikasaun direta liu-liu ho tipu konkursu restritu 
(bolu deit) hamutuk tokon 18,837,890.50 dollar amerikanu, signifika 44,7% husi total orsamentu 
ne’ebé tuir lolos tenki halo tuir prosesu aprovizionamentu normal (kategoria: bens no serbisu, 
kapital menor no kapital dezenvolvimentu). Ba 2014 Parlamentu Nasional regula ona liu husi Lei 

                                                 
17 RDTL, (2008, Jullu, 23) Dekretu-Lei nú. 10/2005 Rejime Jurídiku Aprovizionamentu. 
18 Ibi, artigu 37. 
19 RDTL, (2011, Agosto, 17) Lei nú. 9/2011 Lei Orgánika Kamara Kontas Tribunal Superior 
Administrativu, Fiskal no Kontas. 

OJE 2014 artigu 8 númeru 3) prosesu aprovizionamentu ho kontratu ajudikasaun direta la bele 
liu 10% husi total orsamentu ba instituisaun estadu hotu.20 Maibe problema iha kumprimentu lei 
OJE husi instituisaun Estadu hotu no oinsa maka Parlamentu Nasional atu fiskaliza? 

Tuir Dekretu Lei Rejime Jurídiku Aprovizionamentu artigu 47, prosedimentu konkursu sira ne’e 
bele eskolla husi instituisaun Estadu ne’ebé adekuadu liu. Hare husi kontratu sira iha leten tipu 
konkursu restritu maka adekuadu liu? Maibe tuir artigu 50 husi dekretu lei ne’e rasik hateten 
konkorente (fornesedor) sira presiza aprezenta; proposta folin ba sasan ka serbisu ne’ebé 
presta, espesifikasaun dezeñu (konstrusaun), dezeña modelu karakteristika téknika, norma 
kualidade, metodu ba análiza kualidade, nsst. Tuir mai iha artigu 86 dekretu lei refere hateten; 
objetivu prinsipal iha prosidimentu konkursu iha selesaun sasan, serbisu, obras iha relasaun liu 
ho kualidade no presu. Relasaun kustu no benefisiu maka sai tetu ba Estadu hodi halo (selebra) 
kontratu públiku. Kriterius esensial ba konsidera iha análiza proposta ho baze kustu no 
benefisiu presiza; análiza téknika no profisional, análiza komersial,  análiza industria no 
dezenvolvimentu lokal, ikus liu maka análiza finansial.21 Kontratu sira ne’e tuir prosidimentu 
hirak ne’e ka lae?  

Tuir FM nia análiza ba lista iha leten kontratu sira ne’e iha indisius katak iha prosesu sira ne’e 
la’o la tuir lei aprovizionamentu haruka. Iha ne’ebé regula kona-bá kontratu sira ho tipu 
ajudikasaun direta ne’ebé FM rejista hamutuk projetu 209 ho konkursu restritu. Iha kle’an ida 
FM hanoin katak importante tebes públiku hatene tanbasa projetu hirak ne’e tenki halo 
ajudikasaun direta iha ne’ebé projetu balu la iha karatér urjensia. 

Iha sorin seluk, tanba kontratu hotu iha leten nu’udar konkursu restritu (proposta husi 
fornesedor) bele fo fatin ba abuju poder, konflitu interese, no ikus mai iha potensia boot ba 
koluzaun no nepotismu iha prosesu aprovizionamentu nia laran. Duvida hirak ne’e bele hetan 
resposta wainhira instituisaun Estadu sira hanesan Inspetor Jeral Estadu, Komisaun Anti 
Korupsaun no Ministériu Públiku ezerse nia funsaun ho diak hodi hahu halo inspesaun no loke 
investigasaun ba prosesu aprovizionamentu MDS nian partikularmente ba projetu ajudikasaun 
direta iha tinan 2013.  

Nota Ba Parlamentu Nasional Komisaun B 

Parlamentu Nasional nu’udar orgaun lejislador, fiskalizador no foti desizaun polítika ba Estadu 
nia moris.22 Maibe durante 2013 FM nota katak PN seidauk optimaliza kna’ar hirak refere iha 
leten. Bele nota liu husi lezislasaun (Lei) hira maka produs durante tinan 2013? Mesmu Estadu 
investe rekursu boot ba membru PN sira; hahu husi sira nia salariu, abonus oin-oin, fasilidade 
(kareta, kombustivel, pulsa, internet, nsst). 

Iha aspetu fiskalizasaun, PN presiza halo fiskalizasaun ne’ebé rigor ba; implementasaun Lei no 
Dekretu Lei sira, ezekusaun planu asaun no planu orsamentu tinan-tinan husi Governu. Maibe 
realidade durante ne’e FM nota katak Parlamentu Nasional rasik ladun seriu iha kna’ar ida ne’e. 

                                                 
20 RDTL, Lei Nú. 8/III/2014 OGE para 2014. 
21 RDTL, (2008, Jullu, 23) Dekretu-Lei nú. 10/2005 Rejime Jurídiku Aprovizionamentu. 
22 RDTL, (Marsu, 2002) Konstituisaun RDTL. 

Fiskalizasaun ne’ebé durante (2013) ne’e hala’o tendensia liu ba kontrolu projetu fíziku 
(deputadu sira atu hanesan fali funsionariu obras públika). Maibe tuir FM nia hanoin, PN presiza 
fiskaliza hahu husi planeamentu, prosesu aprovizionamentu to’o implementasaun ka 
realizasaun projetu. Ho nune’e bele garante liutan responsabilizasaun iha jestaun erariu públiku 
no kontribui diak liutan iha prosesu konsolidasaun instituisaun Estadu hodi responde ba 
dezenvolvimentu. Se la hanesan ne’e Parlamentu Nasional sei siik deit no la konsege rezolve 
problema, no ikus mai Parlamentu Nasional bele lakon nia elegansia hanesan orgaun soberania 
ida. 

FM mos rekomenda ba Parlamentu Nasional atu utiliza meius fiskalizasaun sira ne’ebé 
kontempla iha Rejimentu Parlamentu Nasional nian, hanesan interpelasaun ba Governu, debate 
urjensia ho Governu no ikus mai bele halo inkeritu parlamentar ba asaun Governu nian.23 
Tanba durante ne’e meius rejimental hirak ne’e ladun utiliza ho diak husi membru Parlamentu 
Nasional sira. 

Iha aspetu foti desizaun polítika, FM nia observasaun durante ne’e Parlamentu Nasional ladun 
pro-ativu. FM nia hanoin tuir lolos Parlamentu Nasional liu-liu Komisaun B, pro-ativu no foti 
inisiativa ba rezolusaun problema pertinente sira hanesan; kestaun promosaun diviza iha PNTL 
ne’ebé sai polemika boot, tulun define polítika armamentu ba PNTL, foti inisiativa halo inkeritu 
ba akizisaun kilat PNTL nian iha 2012 no 2013, konstitui mos komisaun hodi halo inspesaun ba 
jestaun kilat iha PNTL, dudu PNTL hodi halo planu dezenvolvimentu instituisaun nian, tulun 
define polítika maritima no nia investimentu, nst. Realidade seluk ne’ebé FM konsidera ironiku 
ida husi serbisu parlamentar sira iha 2013 maka ezekusaun OJE 2013 ba Parlamentu Nasional 
nia rasik. Iha 2013 alokasaun orsamentu ba viajen lokal hamutuk 926,302.00 dollar amerikanu 
ezekuta deit 505,340.00 dollar amerikanu ka reprezenta 54% deit, maibe alokasaun ba viajen 
estranjeiru hamutuk 1,962.451.00 dollar amerikanu no ezekuta kedas 2,718,739.83 dollar 
amerikanu signifika 138.1%, la hatene esesu 756,288.83 dollar amerikanu ne’e foti husi 
ne’ebé?. Partikularmente ba Komisaun B Parlamentu Nasional, alokasaun ba viajen lokal 
hamutuk 34,783.00 dollar amerikanu ezekuta tiha ona 27,055.00 dollar amerikanu ka 77.8%, ba 
rubrika viajen estranjeiru alokasaun hamutuk 88,000.00 dollar amerikanu ezekuta 76,065.00 ka 
86.4% boot liu viajen lokal nian.24 

Husi rezultadu ezekusaun orsamentu Parlamentu Nasional nia hatudu, Estadu gasta osan 
barak liu ba viajen estranjeiru membru Parlamentu Nasional nian. Ida ne’e iha tendensia serbisu 
rai laran ladun barak maibe rai liur maka barak liu. FM mos rekuiñese importante duni ba Timor-
Leste atu estuda husi nasaun ka rai seluk maibe konsentrasaun ba hadi’a instituisaun iha rai 
laran importante liu. FM rekomenda ba PN atu iha futuru konsentra liu ba serbisu rai laran no ba 
viajen estranjeiru reprezenta deit husi delegasaun ida, la’os membru komisaun tomak, ho 
nune’e bele diminui kustu no serbisu iha rai laran mos bele trata ho diak liutan. 

Kritika sira ne’e FM lansa hodi fanu ukun nain sira atu tau matan ho didiak ba orsamentu 
Estadu. FM louva ba inisiativa ne’ebé aprezenta iha Lei OJE 2014, liu-liu artigu 8 hodi fo biban 

                                                 
23 RDTL, (2008, Novembru, 11) Regimento do Parlamento Nacional. 
24 MoF, (2013, Dezembru, 31) Portal Transparancy 2013. 

ba parlamentu atu halo fiskalizasaun intensivu ba despeza rekorente sira.25 Maibe FM mos 
duvida hela ba operasionalizasaun (materializasaun) ba artigu 8, tanba to’o ohin loron públiku 
seidauk hare esforsu no preparasaun husi Parlamentu Nasional atu ezekuta artigu refere. 

FM rekomenda ba Parlamentu Nasional liu-liu Komisaun B atu hahu hanoin ona metodu 
fiskalizasaun foun iha ambitu sira hanesan: ezekusaun lei no dekretu lei sira iha terenu lolos 
duni ka lae? Ezekusaun planu asaun no ninian konsistensia implementasaun, planu orsamentu 
no ninian ezekusaun kada tinan. Fiskalizasaun iha ambitu sira ne’e maka hala’o ho diak, ita 
bele garante katak sei iha mudansa signifikativu iha dezenvolvimentu seitor siguransa no 
defeza nasional. 

Partikularmente ba ezekusaun OJE 2014, FM rekomenda ba Parlamentu Nasional Komisaun B 
hodi bele eskolla instrumentu fiskalizasaun liu-liu hanesan inkeritu parlamentar ba kontratu sira 
ne’ebé selebra ho konkursu restritu. Tanba iha indisius katak kontratu sira ne’ebé lista iha leten 
maioria la premite atu aplika konkursu restritu. 

Sumáriu Rekomendasaun 

Husi nota hirak ne’ebé aprezenta ona iha leten, FM rekomenda ba MDS no Parlamentu 
Nasional liu-liu Komisaun B atu: 

1) Ba diresaun hotu-hotu iha MDS atu estabelese (iha) uluk kalendariu aprovizionamentu 
no kalendariu kompras (akizisaun) ba projetu no kontratu hotu durante tinan ida, hodi 
evita projetu emerjensia ne’ebé barak no dudu ho ajudikasaun direta. 

2) Ba MDS atu hatuir (obdese) ba lei aprovizionamentu no matadalan ba pratika diak iha 
prosesu ezekusaun OJE 2014. 

3) MDS garante kualidade ezekusaun OJE 2014 hodi hetan rezultadu ne’ebé objetiva no 
bele dezenvolve (solusiona) seitor defeza no siguransa. 

4) Ba Parlamentu Nasional espesial Komisaun B atu intensiva iha fiskalizasaun hahu husi 
planeamentu, prosesu aprovizionamentu no rezultadu (kualidade) projetu ka serbisu 
ne’ebé presta husi MDS. 

5) Ba Parlamentu Nasional Komisaun B, tau matan espesial ba tipu konkursu sira ne’ebé 
aplika husi MDS ba kontratu públiku. Halo fiskalizasaun rigor iha implementasaun Lei 
OJE 2014, no aplikasaun dekretu lei aprovizionamentu.  

6) Rekomenda ba Inspetor Jeral Estadu, Komisaun Anti Korupsaun no Ministériu Públiku 
halo inspesaun no loke investigasaun ba prosesu aprovizionamentu MDS tinan 2013 
nian liu-liu iha kontratu sira ajudikasaun direta.  
 
 
 
 

 

                                                 
25 RDTL, Lei Nú. 8/III/2014 Orçamento Geral do Estado para 2014. 

